ZENBAIT OHAR INGURUMENAREN GAINEKO ERAGINAREN EBALUAZIOAREN GAIAZ

ARAUDIA:
EAE
· EAEko Estatutuak, 11.1 a) artikuluan, EAEri esleitzen dizkio ingurumenaren eta ekologiaren arloan Estatuaren oinarrizko legeria garatzeko eta betearazteko eskumenak.
· Eusko Legebiltzarraren 3/1998 Legea, otsailaren 27koa, Euskal Autonomia Erkidegoko Ingurumena Babesteko Lege Orokorra.
Europakoa: 
· 1997/11/EE Zuzentaraua (aurreko 1985/337/EE Zuzentaraua aldatzen du).
· 2001/42/EE Zuzentaraua
Estatukoa: 
· EKren 149.1.23 artikuluaren arabera, Estatuari dagokio ingurumena babesteko oinarrizko legegintza. Autonomia-erkidegoek, berriz, oinarrizko legeria horri kalte egin gabe, babes-arau gehigarriak eman ditzakete.
· EKren 45. artikuluan oinarriturik, herri-agintariek ingurumenaren gaineko eraginaren ebaluazioaren bitartez betetzen dute ingurumenari eragin dakizkiokeen kalteak eragozteko duten eginkizuna.
· Ekainaren 28ko 1302/1986 Errege Dekretua; ingurumenaren gaineko eraginari buruzkoa.
· Urriaren 6ko 9/2000 Legea; honen bidez, ingurumenaren gaineko 1302/1986 Errege Dekretua aldatu zen.
· Maiatzaren 8ko 6/2001 Legea; honen bidez, ingurumenaren gaineko eraginari buruzko 1302/1986 Errege Dekretua aldatu zen.
KONSTITUZIO AUZITEGIAREN JURISPRUDENTZIA:
Konstituzio Auzitegiaren 13/1998 epaia: ingurumenaren gaineko eraginaren ebaluazioa
· Sententzia horretan esaten da, azken batean
, dena delako obra edo proiektua gauzatzeko eskumen substantiboa duen Administrazioari eslei dakiokeela ingurumenaren gaineko eraginaren ebaluazioa egitea, beharrezkoa den koordinazioa gorabehera; eta, horrenbestez, aurreko hori jasotzen duen arau bat datorrela konstituzioak ezarritako eskumen-antolamenduarekin. Errekurtsoa jarri zuen autonomia-erkidegoak ordea, besterik aldezten zuen, hau da, ingurumenaren gaineko eraginaren ebaluazioa proiektua gauzatzekoa zen lurraldeko autonomia-erkidegoari zegokiola. Konstituzioa Auzitegiak esan zuen legegintza–aukera bi-biak zirela zilegiak konstituzionaltasun-multzoaren arabera, eta, hortaz, Estatuko Legegileari zegokiola bata edo bestea aukeratzea.
· Konstituzio-auzitegiaren doktrina horren arabera, ingurumenaren gaineko eraginaren ebaluazioa ez da ingurumenaren arloko betearazpen- edo kudeaketa-egintza bat, baizik eta aldez aurreko izapide bat, proiektuaren behin betiko onarpenaren barruan sartuta dagoena, eta konstituzio-antolamenduaren araberakoa da ingurumenaren arloko kontrolaren pean dauden obra eta instalazioen proiektuak gauzatzeko eskumen substantiboa duten administrazioei (Estatuko Administrazioari buruz ari da) esleitzea ingurumenaren gaineko eraginaren ebaluazioa egiteko eskumena. Azken batean, eskumen substantiboak erakarri egiten du ingurumenaren kudeaketaren gaineko eskumena
.
· Ingurumenaren gaineko eraginaren ebaluazioaren zentzua eta eginkizuna (4.OJ): “Ingurumenaren gaineko eraginaren ebaluazioa da tresna bat, herrialde industrializatuetako natur baliabideak zaintzeko eta ingurumena babesteko. Xedea du eskumena duten agintariei informazio egokia ematea, proiektu jakin baten gainean erabakia hartu behar dutenean kontuan har dezaten proiektu horrek ingurumenaren gainean izan dezakeen eragin kaltegarria (85/337/EEE eta 97/11/EE Zuzentarauetako eta 1302/1986 Legegintzako Errege Dekretuko atarikoetan agertzen da horrela azalduta). Legeriak tresna bat uzten du herri-agintarien esku, garapen ekonomikoa eta ingurumenaren babesa bateratzeko duten betebeharra bete ahal izan dezaten. (64/1982 KAE, 2. OJ). Ingurumenaren gaineko eraginaren ebaluazioa ingurumenaren zainketa prebentiborako teknika edo tresna gisa dago eratua (eragin-eremua erabatekoa edo bateratzailea duten obra- eta jarduera-proiektuen aurrean zainketa prebentiborako teknika edo tresna gisa, alegia); eta parte-hartzean dago oinarritua.

Ingurumenaren arloan eskumena duen agintariak egiten du ingurumenaren gaineko eraginaren adierazpena, eta, adierazpen horretan, funtsean, obra edo jarduera proiektatua gauzatzea komeni den edo ez esaten du, eta, komeni dela irizten badio, obra edo jarduera horrek zer baldintza bete behar dituen zehazten du, ingurumenari edo natur baliabideei ekar diezazkiekeen kalteak saihestu, gutxitu edo konpentsatze aldera. Ebaluazio-prozedura hori aginduzkoa da honako bi ezaugarri hauek ageri direnean: a) Dena delako obra edo jarduerak, hala publikoak nola pribatuak, Legegintzako 1302/1986 Errege Dekretuaren eranskinean aipatuetakoak izatea eta b) Dena delako obra, instalazio edo jarduera katalogatu hori gauzatzeko, arloko legeriaren arabera, Administrazioak aldez aurretik esku hartu behar izatea proiektu horri baimena edo onespena emanez.

Horretarako, herri-administrazioek, obra, instalazio edo jarduera handiei edo kutsadura eragiteko ahalmen nabarmena dutenei onespena edo baimena eman edo ez erabaki behar dutenean, baloratu egin behar dute ingurumenaren alderdia, hala agintzen du arauak. Balorazio hori egiteko, agintari eskudunak hiru gauza behar ditu nahiatez: ingurumenaren gaineko eraginaren azterlana, herritar interesatuen iritzia eta proiektuaren eragina jasango duten beste administrazio batzuen txostenak.

Ingurumenaren gaineko eraginaren azterlana agiri tekniko bat da, obraren edo instalazioaren egitasmoa sustatzen duen erakundeak edo enpresak aurkeztu beharrekoa. Eskuarki, teknikari espezializatuek egiten dute azterlan hori, eta, horretarako, Administrazioak eman dien informazio baliagarriaz baliatzen dira. Orobat, proiektuaren eragina jasango duten pertsonei eta administrazioei galdegiten zaie. Azterlan horretan, honako hauei guztiei ustez eragingo zaizkien ondorioak deskribatu eta ebaluatu beharko dira: herritarrei, faunari, florari, lurzoruari, aireari, urari, klimaren faktoreei, paisaiari eta ondasun materialei, eta, azken horien barruan, historia-, arte- eta arkeologia-ondareari eragingo zaizkien ondorioak; proiektuaren ordezko aukerak izan litezkeenak ere zehaztu behar dira, eta, baita, ingurumenaren gaineko eragin kaltegarriak gutxitzeko, ezabatzeko edo berdintzeko aurreikusitako neurriak ere. Azkenik, ingurumena zaintzeko programa bat, behar bezala landua, eduki beharko du. [IGEEaren
 gaineko Legegintzako 1302/1986 Errege Dekretuaren 2.1, b) artikulua  eta IGEEaren Erregelamenduaren 7. artikulua]. Hala ere, ingurumenaren gaineko eraginaren ebaluazio-prozeduraren bidez, ingurumenaren arloko eskumena duen erakundeak ezingo du eman inolako iritzirik dena delako obra edo instalazioa egitearen egokitasun soilaz, ez eta horien alderdi tekniko eta ekonomikoez ere; izan ere, proiektuari baimena edo onespena emateko egintzaren xede baitira alderdi horiek, xede berezko eta berariazkoak, eta Administrazioaren aldez aurreko esku-hartze horretarako eskumen substantiboa duen erakundeari dagozkio. 
· Eskumen-arazoa (7., 8., eta 9. OJ) "Konstituzio Auzitegi honi aurkeztu zaion auzi hau ebazteko ez da aski ingurumenaren gaineko eskumenen banaketa soilik kontuan hartzea [EAEko Estatutuaren 11.1, a) artikulua eta Espainiako Konstituzioaren 149.1.23 artikulua] Lehenago ikusi dugunez, ingurumenaren gaineko eraginaren ebaluazioa zehar teknika bat da, Estatuaren jardun ia orori eragiten diona (orain eragiten diona edo aurki eragingo diona); fisikoki gauzatzen diren jardunak, alegia, eta autonomia-erkidego baten lurraldean eta ingurumenean (edo hainbat autonomia-erkidegorenetan) ondorioak izaten dituztenak. Era berean, gogoan izan behar da ingurumenaren gaineko eraginaren adierazpenak "dena delako proiektu hori gauzatzea komeni den edo ez" erabakitzen duela, eta, komeni dela esaten badu, "dena delako proiektu hori gauzatzean bete behar diren baldintzak" zehaztu behar dituela; bestalde, proiektuaren gainean eskumen substantiboa duen erakunde titularrak eman beharreko baimenaren barruan sartzekoa da adierazpen horren edukia, eta bertan zehaztuta dauden baldintzek "proiektuari baimena emateko eskatzen diren gainerako baldintzekin batera multzo bakar eta koherente bat" osatuko dute, Erregelamenduaren 18. artikuluko 1. eta 2. paragrafoek azaltzen duten eran. 

Ingurumenaren gaineko eraginaren ebaluazioa ezin da, hortaz, ingurumenaren arloko betearazpen- edo kudeaketa-eginkizuntzat jo. Estatuaren oinarrizko arau horren xede, eduki eta eraginak honako hau ekarriko du: herri-administrazio guztiek baloratuko dutela ingurumena beren eskumenekoak diren obra, instalazio edo jarduerei dagozkien aginpideak erabili behar dituztenean. Obra, instalazio eta jarduera horietako asko konstituzioak eta autonomia-estatutuek eskumenen banaketarako ezarritako berariazko arauen pean daude, eta arau horiek eskumen-tituluak eratzen dituzte, beren izaeragatik eta xedeagatik ingurumenaren gaineko eskumena erakarri egiten duten tituluak, hain zuzen; izan ere, ingurumenaren gaia “zaila eta arlo askotakoa da, eta zuzenbide-ordenamenduaren sektore anitz eta askotarikoei eragiten die". (KAE 64/1982, 3. OJ). 

Eta, hortaz, ingurumenaren gaineko eraginaren ebaluazioa dena delako obra, instalazio edo jarduera gauzatzen duen administrazioaren edo horiek gauzatzeko baimena ematen duenaren esku uztea, aurkatutako araudiak egiten duen bezala,  bat dator Konstituzioak ezarritako eskumen-antolamenduarekin, beti ere obra, instalazio edo jarduera hori administrazio horren eskumenekoa bada konstituzionaltasun-multzoaren arabera. Administrazioak era bateko eta besteko arloetan dituen eskumenak erabiltzen ditu dena delako obra edo jarduera proiektatua sustatzen duen enpresak ingurumenaren gaineko eraginaren azterlana egin dezala ziurtatzen duenean; orobat proiektua eta ingurumenaren gaineko eraginaren azterlana jendaurrera ateratzen dituenean herritarrek azter ditzaten eta egoki irizten dieten erreklamazio eta alegazioak egin ditzaten; halaber, beste agintari batzuei aholkua eta txostenak eskatzen dizkienean; eta berdin, azkenean, azterlanaren emaitza, banakoen alegazioak eta gainerako sail eta herri-administrazioen iritziak ikusita, ingurumenaren gaineko eraginaren adierazpena egiten duenean, proiektuari ematen zaion behin betiko baimenaren osagai izango den adierazpena, hain zuzen. 

Estatuko Administrazioak gauzatu nahi duen obra, instalazio edo jardueraren gainean dituen eskumen substantiboak erabiltzen ditu, nahiz eta nahitaezkoa duen obra, instalazio edo jarduera horiek ingurumenaren gainean izango duten eragina kontuan hartzea. Eta, hori egiten duelarik, ez dabil ingurumenaren gaineko oinarrizko legeria betetzen. Izan ere, oinarrizko legeria amaitzen da herri-administrazioari bere jardueretan ingurumenaren gaineko ondorioak neurtzeko eta ebaluatzeko agintzen dion araua onartzerakoan. Legeria horrek herri-administrazioak behartzen ditu beren jardunaren eragina nozitzen duen lurraldeko herritarrei eta kultura- eta natura-ingurumenari eragindako kalteak txikiagotzera eta zuzentzera, edota, beharrezkoa balitz, dena delako jardun hori gauzatu gabe uztera.

Ondorio hori gorabehera, ordea, ezin dira ahaztu Euskal Autonomia Erkidegoak dituen eskumenak, hala ingurumenaren gainean nola horren adinako garrantzia duten beste gai batzuen gainean:...Estatuko Administrazio Orokorrak bere eskumenak autonomia-erkidego baten lurraldean erabiltzen dituenean, kontuan hartu behar ditu erkidegoaren ikuspuntuak (KAE 56/1986, 103/1989, 149/1991, 102/1995 eta horiekin bat datozen beste batzuk), eta, gainera, autonomia-erkidegoen Estatuaren egiturarekin guztiz lotuta dagoen lankidetza-betebeharra ere hor dugu, zeina Estatuak nahitaez bete behar baitu [betebehar hori, hain zuzen ere, indar handiz aipatu zen hasiera batean, erauzketa-jarduera baten inguruan gertatu zen eskumen-pilatze bat zela-eta, eta, aipatu ere, ingurumena babesteko aipatu zen (KAE 64/1982, 8. OJ)]. 

GARCÍA MANZANO , CRUZ VILLALON, VIVER PI-SUNYER, ETA S. VIVEN ANTON JAUNEN BOTO PARTIKULARRA
· Boto partikular honen oinarria hau da: ingurumenaren gaineko eraginaren ebaluazioaren gaia ingurumenaren babesaren barruan dago sartuta. Alde horretatik, ebaluazio hori ingurumena zaintzeko eta kalteei aurre hartzeko tresna edo teknika bat da, prebentziokoa, alegia.
· Ingurumenaren babesaren gaineko eskumenak banatzeko irizpideak:

Estatuak oinarrizko legeria emateko eskumena du (EK 149.1.23), eta autonomia-erkidegoek, zeinek bere lurraldearen barruan, oinarri horiek lege edo arau bidez garatzeko eskumena dute (baita babeserako lege edo arau gehigarriak emateko ere), orobat, "ingurumenaren eta ekologiaren" arloko oinarrizko legeria hori betearazteko ere.
· Ingurumenaren arloko oinarrizko legeriaren eginkizuna: beti bete beharreko gutxieneko batzuk ezarriz, arlo hori antolatzea, baina arlo horretan eskumena duten autonomia-erkidegoei babes-maila handiagoak ezartzeko aukera utziz. (KAE 102/1995, 9. OJ).
· Ingurumenaren arloan, oinarrizko legeriak betearazpen-eginkizunen bat eman diezaioke Estatuari, betiere salbuespen gisa; hala ere, “egoera arruntean ingurumen-arloko betearazpen- edo kudeaketa-ahalmenak ez dagozkio Estatuari, baizik eta autonomia-erkidegoei, zeini bere lurraldearen barruan" (KAE 102/1995, 8. OJ).
· Ingurumenaren gaineko eraginaren ebaluazioa egiteko prozedura ingurumenaren kudeaketaren esparruan dago sartuta.
· Ingurumenaren arloan, autonomia-erkidegoen kudeaketa-jardunak berez dakar administrazio-erakundeen bitartez neurri juridiko eta material zehatzak gauzatu behar izatea, natur baliabideak eta ingurumena babestu eta zaintzeko nahiz lagundu eta sustatzeko.
· Ingurumenaren arloan eskumena duen erakundeak bere irizpidea emateko duen tresna da ingurumenaren gaineko eraginaren ebaluazioa, ingurumenaren gaineko eraginaren azterlana aztertu eta dena delako arloko legeria – kasuan-kasuan aplikatu beharrekoa– alderatu ostean bere irizpidea emateko tresna, alegia. Obra edo instalazio proiektatuaren eta arloan arloko legeriak ingurumena babestearen gainean dioenaren arteko alderatze hori egin ondoren, baliteke dena delako proiektu zehatz horri zuzenketa-neurri batzuk ezarri behar izatea. Hori dela-eta, ingurumenaren gaineko eraginaren adierazpena, "ingurumen-organo” izeneko horrek egiten duena, aise sartzen da ingurumen-kudeaketaren jardunen artean banan-banakako aplikazioari dagokion alderdian, zeren eta, dena delako obra edo instalazio katalogatua kokatzekoa den lurralde edo inguruneko ingurumena eta natur baliabideak zaintzeko xedea baitu; eta, zaindu ere, honako hauen bidez: gauzatu nahi den obra edo proiektuaren ezaugarriei Estatuko nahiz autonomia-erkidegoko babes-araudiak aplikatuz (era bateko edo besteko ingurumen-osagaiak babesteko onartzen diren arauak, alegia) (...); proiektu horrek dena delako lurralde horretara ekarriko dituen eragin eta emaitza kaltegarriak arau horiekin alderatu ondoren behar bezalako ondorioak atereaz; eta ingurumenerako kaltegarriak izan daitezkeen eragin horiek saihesteko edo gutxitzeko azterketa-neurri egokiak ezarriz.
· Ingurumenaren gaineko eraginaren ebaluazioaren eta proiektuari onarpena edo baimena emateko azken egintzen artean badago lotura bat prozeduraren aldetik; baina lotura hori ez da nahikoa arrazoi eskumen substantiboari dagozkion azken egintza horiek (proiektuari onarpena edo baimena ematea) ingurumenaren gaineko eskumena erakar eta berengana dezaten.
· Beraz, ingurumenaren gaineko eraginaren ebaluazioa ezin da beheratu txosten edo irizpen baten izapide soil eta formalizatuaren mailara, hau da, baimena ematen duen edo eskumen substantiboa duen erakundeak aholku eskatu ondoren emandako txosten edo izapidearen mailara; aitzitik, zehatz esate aldera, ebaluazioa da ingurumena babesteko arloan kudeaketa- edo betearazpen-ekintzen ardura duen erakunde publikoari dagokion jardun bat.
· Eskumen substantiboak ingurumenaren gaineko eskumena erakarri eta bereganatzeko ahala duela esatea ez da eskumen-banaketarako irizpide zuzena, ez baitator bat gure konstituzio-ordenamenduarekin.
· Eta eskumen substantiboa duena eta ingurumenaren gaineko eskumena duena ez badira berbera, horrek esan nahi du botere inplizituen doktrinatik gertu dagoen oinarria hartuko genukeela, eta doktrina hori ez dator bat konstituzioak ezarritako eskumen-banaketako sistemarekin; izan ere, doktrina horren arabera, lurralde-erakundeek, konstituzioak eta autonomia-estatutuak esleitzen dizkieten eskumenak ez ezik, beste erakunde batzuenak ere erabili ahal izango lituzkete, baldin eta berenak dituzten eskumen “objektiboak" erabiltzeko beharrezko balituzkete.
· Autonomia-erkidegoko ingurumen-arloko organoaren eta Estatuko organoaren arteko bat ez etortzeak ebatziko badira, lehenik gatazkak konpontzeko tresna edo prozedura egokiak behar dira ezarri, Estatuaren eta autonomia-erkidegoen arteko lankidetzaren printzipio gorena gauzatze aldera; prozedura eta tresna horien xede izango da zeinek bere eskumen-tituluak armonian erabili ahal izatea (KAE 103/1989, 149/1991 eta 161/1996).
· Hain zuzen ere, ingurumenaren arloko oinarrizko legeriarako duen eskumenaren (EK 149.1.23) bitartez sortu ahal izango lituzke Estatuko legegileak gatazkak ebazteko tresna horiek. Eta, horretarako, bi aukera daude: gatazka ebazteko ahalmena auzian parte diren herri-administrazioetan lehendik zeuden organoen gain uztea, edo gatazkan dauden administrazioen ordezkariz osatutako organo berrien gain uztea (Parke Nazionalak kudeatzeko berariaz eratutako "Kudeaketarako Bitariko Batzordearen" moduko organoen gain, alegia).
� BIBLIOGRAFIA:


	MARIA JESUS GARCIA GARCIA:” Ingurumenaren gaineko eraginaren ebaluazioa: kontzeptua, izaera juridikoa eta eskumenen araubidea” Aranzadi Aldizkaria, Administrazioa, 4/2003 zenbakia.


� MARTIN REBOLLO: “Leyes Administrativas" ARANZADI, 2003 (2461 orria), XIII. edizioa.


� EAJ taldeak Legegintzako 1302/1986 Errege Dekretua aldatzeko lege-proiektua (urriaren 6ko 9/2000 Errege Dekretuan du jatorria) dela-eta aurkeztutako zuzenketen arrazoitzeetatik kopiatua.


� IGEE edo Ingurumenaren Gaineko Eraginaren Ebaluazioa.





1

